
Inatsisartut aalajangiiffigisassaattut siunnersuutigineqarpoq, Naalakkersuisut peqquneqassa-

sut danskit inatsisit attortinneranut ministerianut attaveqassasut Kalaallit Nunaanni Eqqar-

tuussiveqarneq pillugu inatsip allanngortinneqarnissaa pillugu. Allannguut periarfissaqartit-

silissaaq hashimik pinerluttoqarsimatillugu aamma allatigut peqqarniitsumik pinerlutto-

qarsimatillugu, politiit ilisimannittunik illersuinissannut, taamaaliornikkut unnerluussamut 

taassumallu illersuisuanut ilisimannittup aqqanik kalerriussinngissinnaallutik. 

(Inatsisartunut ilaasortaq Steen Lynge, Atassut) 

 

Siumumiit siunnersuuteqartoq Steen Lynge Atassummeersoq qutsavigiumavarput siunnersuummut 

soqutiginartumut saqqummiussaqarneranut. Siumumiillu imaattumik oqaaseqarfigissavarput. 

 

Siumumiit isertuaatsumik oqaatigiuarsimasarput kingumut oqaatigeqqissavarput, tassalu ikiaroor-

nartoq akuersaanngilluinnaratsigu. Taamaattumillu Siumumiit annertuumik nuannaarutigisarparput 

sukkulluunniit ikiaroornartup akiorniarneqarneranut suliniutit suliniutigerusutallu oqallisissanngor-

lugit inuiaqatigiinni qaqinneqaraangata. 

 

Nunatsinni ikiaroornartup atugaanerujussuata killilersimaartinneqarnissaanut akiuiniarnermut 

tunngatillugu suliniutissat pingaarnerit marluusut, tassalu anngiortumik eqqussuinerup killiler-

simaarnissaa kiisalu inuiaqatigiinni atornerluinerup nungutsikkiartuaarnissaanut suliniutit tamaasa 

Siumumiit oqaloqataaffigalugillu iliuuseqaqataaffigerusukkatsigik matumani oqaatigisassatta 

pingaarnersaraat. 

 

Atornerluisuunermut ingalassimatitsisinnaasut soorlu katsorsaanerit, qaammarsaanerit pitsaaliuine-

rillu allat tassaapput siunissami aningaasaliiffigiuagassat pingaarnerit ilaat. Taakkualu suli ukiuni 

aggersuni pingaartilluinnaqqissaarlugit suliuarnissarput Siumumiit oqaatigerusupparput. 

 

Siunnersuut manna ikiaroornartup  peqqarniitsumillu pinerluutit inuiaqatigiinni ajornartorsiutaa-

nerannut akiuiniarnermi alloriarfissatsialattut aamma taaneqarsinnaavoq.  

 

Inuiaqatigiinnimi allaat ersittorsuarmik ikiaroornartunik tuniniaanerit atuinerillu takussaallutillu 

tusarsaajuarput inuttaasunit arajutsisimaneqanngitsut. Pissutsillu piviusut amerlasuutigut imaapput: 

Innuttaasoq kinaluunniit ikiaroornartuernianik minnerusumik annerusumilluunniit paasissutissanik 

peqarsinnaasarpoq oqartussanut ingerlatitsinissamik tunuarsimaaruteqartartumik, tamannalu peqqu-

teqakkajuttarluni oqaatilliineq imminermut ilaquttaminullu kingunerlussinnaaneranik qunussute-

qarnermik. Tamanna taamaakkunnaartariaqarpoq. 

 

Siunissami pinerluttoqartillugu ilisimannittunik illersuinerulerneq Siumumiit tassaasoraarput ilaa-

tigut ikiaroornartunik tuniniaanerup annertusigaluttuinnartutut  isumaqarfiginartup killormuuanik 

sangutitsisinnaasoq. Tassalu kinguneqaatissaattut takorloorneqarsinnaasut pitsaasutut isumaqarfi-

gaarput tuniniaasinnaanerit kiisalu peqqarniitsumik pinerluuteqarsinnaanerit taamaasillutik tassuu-

natigut pakkersimaarneqarsinnaammata aamma. 

 



 

 

Nunatta nunarsuarmioqataajartuinnarnerata ilutigisaanik taamatut inatsisitigut periarfissaqartitsi-

lerneq aamma pitsaasutut Siumumiit isumaqarfigaarput, tassami ikiaroorniutit sakkortuut nunani 

allani atugaasut nunatsinni aamma atugaaleratarsinnaanerannut sillimmartertariaqaratta. Nunanimi 

allani ikiaroornartup aningaasarsiutaanerata ilaatigut ima sakkortutigisumik inuiaqatigiit sunniute-

qarfigisinnaasarpai allaat inuup inuuneranik naleqarsinnaasarlutik.  

 

Tamanna nunatsinni atoqqunanngeqaaq atugaalinnginnissaalu tamatta pimoorullugu sulissutigisari-

aqarparput. 

 

Naggataatigut Siumumiit oqaatigerusutarput tassaavoq, ilisimannittut illersugaanerulernissaannik 

anguniagaqarnerup killormuuanik eqqunngitsumik ilisimannittutut oqaaseqartarnerit kiisalu eqqu-

nngitsumik tunngaveqarluni unnerluutiginnittarnerit inatsisitigut mianerilluinnaqqissaarlugit ilusi-

lersorneqarnissaat kaammattuutigissagatsigu, taamaalilluni aamma allatigut ajornartorsiutinngor-

titsinissat pinaveersimatinneqartariaqarmata. 

 

Siumumiit taamatut oqaaseqarluta siunnersuut manna Inatsiseqarnermut ataatsimiititaliamut inger-

latinneqarnissaa inassutigaarput. 

 

Anders Olsen 

Siumut 

 

 


